
Schwarz-Schilling: Sporazum o
reformi  policije  postići  će
se  samo  ako  se  prevaziđu
strah i bojazan

Sporazum o reformi policije postići će se samo ako politički
lideri prevaziđu strah i bojazan, nađu kompromis i donesu plan
restrukturiranja,  rekao  je  danas  visoki  predstavnik  i
specijalni  predstavnik  EU,  Christian  Schwarz-Schilling.

Visoki  predstavnik  i  specijalni  predstavnik  EU  govorio  je
prilikom slu`benog pokretanja javne informativne kampanje čiji
je cilj poboljšati povjerenje između građana i policije, a
čiji je pokrovitelj Policijska misija EU, zajedno sa šefom
EUPM-a, generalom Vincenzom Coppola, direktorom Policije RS
Urošom  Penom  i  komesarom  Policije  Kantona  Sarajevo  Himzom
Selimovićem.

U svom obraćanju, Schwarz-Schilling uporedio je rad stručnjaka
iz oblasti policije i njihovih političkih lidera. “Jasno je da
su  bosanskohercegovački  policijski  stručnjaci  u  stanju
efikasno sarađivati, čak i ako njihovi politički lideri to
nisu.

Oni takođe znaju šta je potrebno učiniti da bi se izgradila
efikasna policija,” nastavio je. “Štaviše, to su i pokazali
pripremajući  Izvještaj  Direkcije  za  reformu  policije,  koji
pruža čvrstu osnovu za reformu policije, iako ga politički

lideri još nisu usvojili.”

Visoki predstavnik i specijalni predstavnik EU istakao je da
ogromna većina ljudi u ovoj zemlji želi efikasniju policiju,
što  je  istovremeno  i  ključni  dio  puta  ove  zemlje  prema
Evropskoj uniji, bez kojeg ona neće imati evropsku budućnost.
“To  je  nešto  što  se  političarima  ove  zemlje  mora  stalno
govoriti,” rekao je.

Schwarz-Schilling  je  rekao  da  ga  često  pitaju  “Ko  snosi
odgovornost  zato  što  se  odlaže  priključenje  Bosne  i
Hercegovine Evropskoj uniji?” ili “Ko ne prihvata tri principa
Evropske unije?”

Kao odgovor na to, predložio je da političari kojih se ovo
tiče  istupe  i  odgovore  na  ta  pitanja  koristeći  jedan  od
detektora laži, koji su dio ove kampanje. “Nadam se da ćemo
tada dobiti direktan odgovor,” rekao je.

Visoki predstavnik i specijalni predstavnik EU jasno je dao do
znanja da je svrha policijskog rada prije svega da obezbijedi
sigurnije i bolje okruženje za život i da moderna policija
daje ogroman doprinos ukupnom blagostanju sredine kojoj služi.
“Stoga je povjerenje koje obični ljudi imaju u policiju od
životne važnosti,” rekao je.

“Ali policijski rad ne tiče se samo policije,” nastavio je.
“Svi smo mi odgovorni za sredinu u kojoj živimo. Mi nismo samo
stanovnici, posmatrači, ili pak, u najgorem slučaju, žrtve.
Svi se mi moramo angažovati i zajedno djelovati.”

General Coppola također je govorio o reformi policije i radu
stručnjaka  iz  ove  oblasti.  “Ja  sam  lično  radio  sa  svojim
kolegama, policijskim stručnjacima iz ove zemlje, na pripremi
onoga što smatram dobrom polaznom osnovom za uspostavu moderne
policije,” rekao je. “Žalim što do sada politički lideri ove
zemlje nisu uspjeli da se dogovore o održivoj policijskoj
reformi, u skladu sa tri principa EU.”



General  Coppola  je  rekao  da  je  njegov  cilj  da  pomogne  u
uspostavi  jake,  efikasne  i  demokratske  policije  koju  će
društvo  poštovati.  “Želimo  profesionalne  policajce  koji  s
ponosom služe građanima, bez obzira na to da li rade u Doboju,
Sarajevu ili Čapljini,” rekao je on.

Cijeli  tekst  obraćanja  visokog  predstavnika  i  specijalnog
predstavnika  EU  nalazi  se  na  sljedećim  web  stranicama:
www.ohr.int i www.eusrbih.org.

